
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԱՐՏԻ 29-Ի «ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ 2019-2024 ԹՎԱԿԱՆՆԵՐԻ ՏԱՎԱՐԱԲՈՒԾՈՒԹՅԱՆ ԶԱՐԳԱՑՄԱՆ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» N 327-Լ ՈՐՈՇՄԱՆ ՀԱՎԵԼՎԱԾՈՒՄ  ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Անհրաժեշտությունը

«Հայաստանի Հանրապետության կառավարության 2019 թվականի մարտի 29-ի «Հայաստանի Հանրապետությունում 2019-2024 թվականների տավարաբուծության զարգացման ծրագիրը հաստատելու մասին» N 327-Լ որոշման հավելվածում լրացումներ և փոփոխություն կատարելու մասին» ՀՀ կառավարության որոշման նախագծի այսուհետ՝ Նախագիծ ընդունման անհրաժեշտությունը պայմանավորված է վարկերի նպատակային օգտագործման ապահովման, շահառուների կողմից կենդանիների ձեռք բերման (ներմուծման դեպքում նաև ներկրման) ժամկետների հստակեցմամբ, ինչպես նաև շահառուների բնականոն գործունեության ընթացքով։ 

2. Ընթացիկ իրավիճակը և տվյալ բնագավառում իրականացվող քաղաքականությունը

         Ծրագիրը մեկնարկել է 2019 թվականի ապրիլ ամսից, որի շրջանակներում  տոհմային խոշոր եղջերավոր կենդանիների ձեռք բերման մատչելիության ապահովման նպատակով պետական աջակցությունը տրամադրվում է վարկերի տոկոսադրույքի մասնակի սուբսիդավորման միջոցով։ Վարկերը տրամադրվում են 5 տարի մարման ժամկետով, առավելագույնը 12 տոկոս տոկոսադրույքով, որից սուբսիդավորվում է  առավելագույնը 10 տոկոսային կետն այնպես, որ վարկերը շահառուին տրամադրվեն 2 տոկոս տոկոսադրույքով, իսկ սահմանամերձ համայնքների (ՀՀ կառավարության 18.12.2014թ. N 1444-Ն որոշում) տնտեսավարողներին կամ գյուղատնտեսության ոլորտում գործունեություն իրականացնող կոոպերատիվներին` 0% տոկոսադրույքով։ Ծրագրի շրջանակում ձեռք բերվող 1 գլուխ տոհմային խոշոր եղջերավոր կենդանիների հաշվարկային առավելագույն արժեք է ընդունվել 1.0 մլն դրամը, իսկ մեկ շահառուի վարկի առավելագույն չափ է սահմանվել 300 մլն դրամը։ Տոհմային խոշոր եղջերավոր կենդանիների՝ ըստ մթերատվության ուղղության (կաթնային, մսային և համակցված) ցեղերի նկատմամբ որևէ նախապայման չի սահմանվում, բացառությամբ՝ դրանց սեռահասակային խմբերի՝ երինջներ և 14-17 ամսական էգ մատղաշ:
       2021 թվականի հունիսի 1-ի դրությամբ 22 շահառուի կողմից ծրագրի շրջանակներում ձեռք է բերվել 1097 գլուխ տոհմային խոշոր եղջերավոր կենդանի, մասնավորապես՝ ՀՀ Վայոց ձորի մարզում՝ 246 գլուխ, ՀՀ Տավուշի մարզում՝ 159 գլուխ, ՀՀ Լոռու մարզում՝ 341 գլուխ, ՀՀ Արմավիրի մարզում՝ 146, ՀՀ Կոտայքի մարզում՝ 120 գլուխ, ՀՀ Շիրակի մարզում՝ 50 գլուխ, ՀՀ Արարատի մարզում՝ 30 գլուխ և ՀՀ Գեղարքունիքի մարզում՝ 5 գլուխ։ Ծրագրի մեկնարկից փաստացի սուբսիդավորված գումարը կազմում է 106.747 մլն ՀՀ դրամ։
Ծրագրի իրականացման արդյունքում հանրապետությունում  շուրջ 15%-ով ավելացել  է տոհմային խոշոր եղջերավոր կենդանիների տեսակարար կշիռը, ինչպես նաև ցեղային բազմազանությունը՝ հոլշտին, սիմենթալ, աբերդին-անգուս, ուկրաինական տափաստանային, կալմիկական ցեղերով, ընդ որում ձեռք բերված (կաթնային և համակցված ուղղության ցեղերի) կենդանիները կաթնային մթերատվությամբ 2-3 անգամ գերազանցում են հանրապետությունում բուծվող կենդանիների միջին ցուցանիշը։


  3. Կարգավորման նպատակը և բնույթը

Նախագծով առաջարկվում է  վարկը հաստատելուց հետո սահմանել տոհմային կենդանիների ձեռք բերման հստակ ժամկետ, որը կապահովի վարկի նպատակային օգտագործումը, ինչը խախտելու դեպքում կդադարեցվի տրամադրված վարկի սուբսիդավորումը։
[bookmark: _Hlk69480261]2020 թվականին հանրապետությունում առկա համավարակի ու   ռազմական դրության պատճառով տնտեսավարողները  սահմանված կարգով Նախարարություն չեն ներկայացրել  անկած (և կամ սանիտարական սպանդի ենթարկված) կենդանիների վերաբերյալ տեղեկատվությունը, որի հետևանքով տվյալ կենդանիների մասով սուբսիդավորումը կդադարեցվի։ Ծրագրի շահառուի կողմից վարկային բեռը մեղմելու և սուբսիդավորումը չդադարեցնելու  նպատակով առաջարկվում է սահմանել բացառություն՝ յուրաքանչյուր անկած կենդանու դիմաց մինչև 2021 թվականի օգոստոսի 1-ը առնվազն 300 հազ. դրամ վճարելու պայմանով։ 300 հազար ՀՀ դրամ գումարը սահմանելիս հաշվի է առնվել կենդանու սպանդային զանգվածով վաճառքի դեպքում միջին լիկվիդացիոն գինը (լիկվիդացիոն գինը հաշվարկվել է, հիմք ընդունելով  լիատարիք կովերի կենդանի զանգվածը` միջինը 500 կգ, 40% սպանդային ելքը (կախված սնվածությունից) և 1 կգ-ի արժեքը` 1500 ՀՀ դրամ (համաձայն ՀՀ Վիճակագրական կոմիտեի տվյալների՝ 2020-2021 թվականներին գյուղացիական տնտեսությունների կողմից իրացվող 1 կգ տավարի մսի գինը կազմել է միջինը 2400 ՀՀ դրամ, սակայն հաշվի առնելով, որ նշված կենդանիները ենթարկվել են սանիտարական սպանդի և ենթակա են վերամշակման, ուստի 1 կգ տավարի մսի գինն ընդունվել է լիկվիդացիոն 1500 ՀՀ դրամ))։



4.  Տվյալ բնագավառում իրականացվող քաղաքականությունը

    Նախագծի ընդունման արդյունքում հնարավորություն կընձեռնվի վերականգնել տոհմային գործընթացը տավարաբուծությունում և բարձրացնել նախիրների տոհմային արժեքը։ Ինտենսիվացնելով տավարաբուծության ճյուղը` տնտեսավարողները կկարողանան արտադրել շուկայում առավել մրցունակ տավարի միս և կաթ, քանի որ տոհմային և արտադրատնտեսական բարձր հատկանիշներով օժտված կենդանիները հավասար պայմաններում դրսևորում են կերհատուցման և մթերատվության առավել բարձր ցուցանիշներ, դրանով իսկ նվազեցնելով արտադրանքի ինքնարժեքը։

5. Նախագծի մշակման գործընթացում ներգրավված ինստիտուտները և անձինք

    Նախագիծը մշակվել է ՀՀ էկոնոմիկայի նախարարության աշխատակազմի կողմից:


6. Ակնկալվող արդյունքը

    Նախագծի ընդունմամբ ակնկալվում է Ծրագրի շրջանակներում տրամադրվող վարկերի նպատակային օգտագործում և ժամկետների հստակեցում, որի արդյունքում  Նախարարության կողմից  կատարվող ծախսերի պլանավորումը և կանխատեսումը կլինի առավել ճշգրիտ։


7. Այլ տեղեկություններ (եթե այդպիսիք առկա են)

   «Հայաստանի Հանրապետությունում 2019-2024 թվականների տավարաբուծության զարգացման ծրագիրը հաստատելու մասին» N 327-Լ որոշման հավելվածում լրացումներ և փոփոխություն կատարելու մասին» ՀՀ կառավարության որոշման ընդունման դեպքում պետական բյուջեում եկամուտների և ծախսերի ավելացում կամ նվազեցում չի նախատեսվում:
